
Bli med Vestlandsrådet i kampen for E39 Kyststamvegen





Dei fire fylkeskommunane på Vestlandet gjekk for eit år sidan saman i Vestlandsrådet. Samferdsel er eit prioritert arbeidsområde for rådet. På møte i Vestlandsrådet, 29. januar 2004, vart det vedteke å mobilisere til kamp for E39 Kyststamvegen. No ber vi kommunar, organisasjonar og verksemder i landsdelen ta del i ein kampanje i samband med Stortinget si handsaming av Nasjonal Transportplan 2005 – 2016.





E39 Kyststamvegen er landets viktigaste næringsveg. Likevel medfører rammene for denne stamvegstrekninga, i dei statlege transportetatane sitt planforslag til Nasjonal transportplan 2006-2015, nærast ei nullstilling av satsinga på E39 Kyststamvegen i høve til det Stortinget tidlegare har lagt opp til. Det vil føre til at fleire viktige investeringsprosjekt må utsettast i lang tid framover. Når det kjem til faktiske løyvingar viser det seg og at E39 Kyststamvegen er blant ”verstingane” når det gjeld oppfyllingsgrad i høve til vedtekne handlingsprogram dei seinare åra.





Hovudbodskapen frå Vestlandsrådet er at Stortinget må stå på tidlegare vedtak om økonomiske rammer og satsing på E39 Kyststamvegen. Vi kan ikkje lenger akseptera utsetting av fleire viktige prosjekt på denne stamvegstrekninga. Vestlandsrådet krev derfor å få 5 milliardar kroner frå staten til utvikling av E39 Kyststamvegen i tiårsperioden 2006-2015.I tillegg til dette må vi nok og innrette oss på ytterlegare bompengeinnkreving på E39 Kyststamvegen i åra som kjem. Ein føresetnad for nye bompengeprosjekt er likevel at staten ytterlegare stiller opp med minst tilsvarande midlar som i den lokale dugnaden. 





Vi ynskjer å vise dei gunstige verknadene av gode kommunikasjonar for verdiskaping, for offentlege tenester og for folks velferd på Vestlandet. Vi trur at ein kampanje som har eit framtidsretta fokus kan få Stortinget til å gi signal om auka satsing på E39 Kyststamvegen. Det vil vi gjere ved å fokusere på ”Vestlandsperspektivet” i media og i direkte kontakt med politikarane på Stortinget.





Vi trur prioriteringa Vestlandsrådet har gjort for å sikre nødvendig utvikling av E39 Kyststamvegen har brei tilslutning i dei fire fylka. Vestlandsrådet har sett av kr 300.000,- til tiltak som kan påverke vedtaka i Stortinget slik vi ynskjer dei. Ei arbeidsgruppe med representantar frå alle fylkeskommunane er i gang med planlegging av mellom anna:





Brosjyre og anna presentasjonsmateriell


Møteverksemd


Informasjon til media


Annonsar


Konferanse





Skal vi få gjennomslag treng vi støtte frå alle gode krefter på Vestlandet. I fyrste omgang tek vi kontakt med kommunane langs E39 Kyststamvegen, hamnestyresmaktene, næringsråda og organisasjonane i arbeidslivet. Vi ynskjer innspel og råd frå alle om korleis vi best kan synleggjere kva ein høgverdig kyststamveg betyr for vekst og velferd både for folk som bur og arbeidar på Vestlandet og for heile nasjonen. For størst mogleg slagkraft og tilrettelegging har vi og ei von om økonomisk støtte til kampanjen. Målet er minst å doble vår eigen innsats.





Vi voner på tilslutning til Vestlandsrådets initiativ for E39 Kyststamvegen og økonomisk bidrag til dei aktivitetane som no vert planlagd. Eventuelle spørsmål kan rettast til rådgjevar Thorbjørn Aarethun, Hordaland fylkeskommune, tlf. 55 23 93 67. Vestlandsrådet samarbeidar med kommunikasjonsbyrået Argument Bergen om kampanjen, og ein representant frå byrået vil ta kontakt om saka.                                                                                                                                                                                                                                                                 











Med helsing











Torill Selsvold Nyborg


leiar i Vestlandsrådet 











						


Vedlegg: Pressemelding frå Vestlandsrådet 29. januar 2004

